
“Dëgjimi i zërave - Historia e Avokatit të Popullit” 

Intervistë e Avokates së Popullit, Znj. Erinda Ballanca 

 

A mund të na prezantoni shkurtimisht veten dhe rolin tuaj si Avokate e Popullit? 

Emri im është Erinda Ballanca dhe që nga viti 2017 shërbej si Avokate e Popullit e Republikës së 

Shqipërisë. Përpara se të merrja këtë detyrë, kam pasur një karrierë të gjatë si juriste dhe pedagoge, 

e specializuar në të drejtën kushtetuese, të drejtat e njeriut dhe të drejtën administrative. Kam qenë 

anëtare e Dhomës së Avokatisë së Tiranës për më shumë se dy dekada, kam punuar gjerësisht në 

çështje të rëndësishme para Gjykatës Kushtetuese të Shqipërisë dhe kam kontribuar si eksperte 

ligjore për disa organizata kombëtare dhe ndërkombëtare në fushat e shtetit të së drejtës/sundimin 

e ligjit dhe demokracisë. Kam qenë gjithashtu pedagoge në Fakultetin e Drejtësisë, Universiteti i 

Tiranës, ku kam ndarë përvojën time me brezat e rinj të juristëve. 

Si Avokate e Popullit, unë drejtoj një institucion kushtetues të pavarur, i cili ka për mision 

mbrojtjen dhe promovimin e të drejtave të njeriut, lirive themelore dhe mirëadministrimit. Ne 

trajtojmë ankesat individuale të qytetarëve, hetojmë rastet e keqadministrimit, japim rekomandime 

dhe si funksionin tonë si Mekanizëm Kombëtar Parandalues monitorojmë vendet e privimit nga 

liria, etj. Njëkohësisht, japim mendime mbi projektligje dhe politika për Kuvendin dhe qeverinë, 

për t’u siguruar që ato janë në përputhje me standardet evropiane dhe ndërkombëtare të të drejtave 

të njeriut. 

 

Çfarë ju shtyu të merrnit këtë detyrë dhe çfarë ju motivon në punën e përditshme? 

Pranimi i këtij mandati ishte një vazhdimësi e natyrshme e përkushtimit tim të gjatë ndaj të drejtave 

të njeriut dhe vlerave kushtetuese. Për mua, të bëhesha Avokate e Popullit nuk ishte vetëm një 

sfidë profesionale, por edhe një detyrim qytetar. Motivimi vjen nga ndikimi i drejtpërdrejtë që kjo 

punë ka në jetën e njerëzve: kur ndalet një dëbim i paligjshëm, kur një i ndaluar merr kujdesin e 

duhur mjekësor, kur një person me aftësi të kufizuara fiton akses në shërbime publike, apo kur 

rekomandimet tona çojnë në reforma institucionale. 

Shqipëria ende përballet me një sundim të dobët të ligjit, një kulturë të mosndëshkimit në 

administratë dhe besim të ulët të qytetarëve ndaj institucioneve – probleme që theksohen 

vazhdimisht në raportet tona vjetore dhe në raportet e BE-së. Këto sfida më forcojnë bindjen se 

një Avokat i Popullit i pavarur nuk është luks, por domosdoshmëri. Çdo ditë, më shtyn besimi se 

puna jonë mund të zvogëlojë hendekun mes qytetarit dhe shtetit, veçanërisht për ata më të 

margjinalizuarit. 

 

Cilat janë sfidat më të shpeshta që qytetarët i parashtrojnë institucionit tuaj? 

Shumica e ankesave që marrim lidhen me: 

 Çështjet e pronësisë: një pjesë e konsiderueshme e punës sonë merret me ankesat për 

shkelje të të drejtës së pronës. Respektimi i pronës është një e drejtë themelore në një shtet 

demokratik, dhe shkelja e saj mbetet fenomen shqetësues në shoqërinë shqiptare. 

 Heshtja dhe vonesat administrative: qytetarë që presin pafund për leje, pensione apo 

shërbime sociale. 

 Të drejtat sociale dhe ekonomike: raste që lidhen me strehimin, përfitimet për aftësi të 

kufizuara, aksesin në kujdes shëndetësor dhe arsim. Shumë prej tyre pasqyrojnë pabarazitë 

dhe varfërinë. 

 Diskriminimi: anëtarë të grupeve vulnerabël – romë, egjiptianë, pakica kombëtare, persona 

LGBTI apo gra në situata dhune – shpesh raportojnë trajtim të pabarabartë. 

Këto raste nxjerrin në pah problemet sistemike të qeverisjes dhe mungesës së llogaridhënies, që 

Avokati i Popullit ka për detyrë t’i evidentojë dhe t’i ndreqë. 

 

Si perceptohet roli i Avokatit të Popullit në vendin tuaj dhe në rajon? 

Në Shqipëri, Avokati i Popullit shihet gjerësisht si një zë i pavarur në mbrojtje të qytetarëve. 

Raportet e BE-së dhe të Këshillit të Evropës e përshkruajnë rregullisht këtë institucion si një nga 

më të besuarit në vend, edhe pse besimi ndaj institucioneve në përgjithësi është i ulët. Ky nuk është 

një vetëvlerësim, por një përfundim që del nga burime të pavarura, përfshirë Balkan Barometer dhe 

raportin e PNUD mbi “Besimin në Qeveri”. 

Edhe pse rekomandimet tona nuk zbatohen gjithmonë nga autoritetet publike, qytetarët po na 

shohin gjithnjë e më shumë si një mbrojtje të fundit kur sistemi dështuar nuk u garanton drejtësi. 

Në nivel rajonal, përmes platformave si ENNHRI dhe Shoqata e Avokatëve të Popullit të 

Mesdheut (AOM), institucioni ynë është kontribues aktiv në debatet për sundimin e ligjit, të drejtat 

e njeriut dhe qeverisjen demokratike.  

Pjesëmarrja jonë në raportet e BE-së dhe ENNHRI-t për Sundimin e Ligjit siguron që përvoja 

shqiptare – si arritjet, ashtu edhe mangësitë – të dëgjohen në nivel evropian. 

 

A mund të ndani një ose dy raste domethënëse që përfaqësojnë më mirë punën tuaj? 

Është e vështirë të veçoj vetëm një ose dy, pasi çdo ditë ne ndihmojmë njerëz në të gjithë 

Shqipërinë që të përmirësojnë jetën e tyre dhe të dëgjohen nga institucionet.  

Megjithatë, një rast i rëndësishëm ishte analiza jonë sistemike mbi komisariatet e policisë, që zbuloi 

mbipopullim, kushte të papërshtatshme higjienike dhe mungesë kujdesi shëndetësor për të 

ndaluarit. Ne përgatitëm një raport të posaçëm me rekomandime për rikonstruksione urgjente, 

shtim të stafit mjekësor dhe trajnime për oficerët e policisë. Këto rekomandime u pasqyruan më 

vonë edhe në raportin e vizitës së KPT-së në vitin 2023, duke dëshmuar koherencën mes 

mbikëqyrjes kombëtare dhe asaj ndërkombëtare. 

Një rast tjetër i rëndësishëm lidhej me krizën e strehimit për familjet vulnerabël, veçanërisht 

komunitetet rome dhe egjiptiane që përballeshin me dëbime të detyruara pa alternativa. Pas 

ndërhyrjes sonë, disa bashki hartuan plane veprimi për strehimin dhe qeveria miratoi masa për të 

përfshirë më shumë familje të margjinalizuara në programet e strehimit social. Ky rast tregon se si 

ankesat individuale mund të nxisin reforma në nivel politik kur Avokati i Popullit vepron me 

këmbëngulje. 

 

Cilat iniciativa keni ndërmarrë për forcimin e të drejtave të qytetarëve dhe rritjen e besimit 

në institucione? 

Avokati i Popullit në Shqipëri ka zhvilluar një sërë iniciativash për të forcuar bashkëpunimin dhe 

ndërgjegjësimin në mbrojtje të të drejtave të njeriut.  

Veçanërisht, do të përmend: 

 Krijimin e Observatorit të Femicidit: Dhuna me bazë gjinore ka qenë një prioritet. Në mars 

2024, në bashkëpunim me UN Women, u themelua Observatori i Femicidit për të 

mbledhur të dhëna, përmirësuar politikat dhe adresuar boshllëqet në mbrojtjen e viktimave 

të dhunës. Raporti i publikuar më vonë, “Vrasjet e grave dhe vajzave në Shqipëri (2021–2023)”, 

rekomandon njohjen e femicidit si vepër penale të veçantë dhe përmirësimin e 

bashkërendimit mes policisë, shërbimeve sociale dhe gjyqësorit. 

 Raporti i posaçëm “Digjitalizimi i shërbimeve publike dhe mbrojtja e të drejtave të njeriut 

në Shqipëri”: Raporti ynë thekson se transformimi dixhital mund të ndikojë negativisht tek 

grupet e cenueshme – të moshuarit, personat me aftësi të kufizuara dhe shtresat me të 

ardhura të ulëta – si dhe rreziqet për mbrojtjen e të dhënave personale dhe sigurinë 

kibernetike. 

 Fushata ndërgjegjësuese për aksesin në informacion dhe mosdiskriminimin, duke fuqizuar 

qytetarët të njohin dhe përdorin të drejtat e tyre. 

Të gjitha këto përpjekje synojnë jo vetëm zgjidhjen e ankesave, por edhe rikthimin e besimit të 

publikut se përgjegjësia institucionale është e mundur. 

 

Cilat janë aftësitë dhe vlerat më të rëndësishme për një Avokat të Popullit sot? 

Një Avokat i Popullit duhet të mishërojë pavarësi dhe paanshmëri, duke rezistuar ndikimeve 

politike apo ekonomike. Por pavarësia nuk mjafton; duhen guxim, këmbëngulje dhe empati. 

Sot, Avokati i Popullit duhet të ndërthurë njohuritë ligjore me aftësinë për të komunikuar qartë, 

për të ndërmjetësuar mes qytetarëve dhe administratës, dhe për të nxitur një kulturë etike brenda 

institucioneve publike. Mbi të gjitha, ndershmëria, transparenca dhe llogaridhënia janë thelbësore 

për të ruajtur besimin e publikut. 

 

Si bashkëpunoni me Avokatët e Popullit në nivel kombëtar e ndërkombëtar? 

Bashkëpunimi është shtylla e punës sonë. Ne mbajmë dialog të ngushtë me Ombudsmanët e 

Ballkanit Perëndimor për shkëmbimin e metodologjive mbi hetimin e ankesave, monitorimin e 

ndalimeve dhe mbrojtjen e pakicave.  

Në nivel ndërkombëtar, përmes ENNHRI, IOI, AOM, AOMF dhe Këshillit të Evropës, 

kontribuojmë në raporte krahasuese, deklarata të përbashkëta dhe programe ngritjeje kapacitetesh. 

Për shembull, kontributi ynë në Raportin e Sundimit të Ligjit të ENNHRI 2025 ofroi perspektivën 

shqiptare mbi pavarësinë gjyqësore, hapësirën qytetare dhe të drejtat e pakicave. Ky bashkëpunim 

ndërkufitar forcon zërin tonë dhe i jep më shumë peshë rekomandimeve tona kombëtare. 

 

Çfarë roli ka inovacioni në veprimtarinë e Avokatit të Popullit? 

Inovacioni është thelbësor për të mbetur i rëndësishëm. Ne kemi digjitalizuar sistemin e ankesave 

për ta bërë më të lehtë paraqitjen e tyre online. Përdorim analizën e të dhënave për të identifikuar 

çështje të përsëritura dhe për të prioritetizuar hetimet sistemike.  

Gjatë pandemisë COVID-19, mjetet digjitale na mundësuan të mbeteshim të aksesueshëm për 

qytetarët. Kemi forcuar gjithashtu strategjinë e komunikimit, duke përdorur gjuhë të qartë dhe 

rrjetet sociale për të arritur te të rinjtë.  

Inovacioni nënkupton edhe ndryshim qasjeje: kalimin nga trajtimi reaktiv i ankesave në monitorim 

proaktiv dhe parandalim të shkeljeve. 

Cili është mesazhi juaj për kolegët dhe qytetarët? 

Për kolegët në komunitetin e Ombudsmanëve: autonomia jonë është privilegj dhe detyrim. Në 

kohë regresi demokratik dhe ngushtimi të hapësirës qytetare, Avokatët e Popullit duhet të jenë zëra 

të guximshëm për të drejtat e njeriut, jo vëzhgues pasivë. Duke bashkëpunuar dhe shkëmbyer 

praktika, ne mund të forcojmë sundimin e ligjit në rajonin tonë dhe në BE. 

Për qytetarët e Shqipërisë: të drejtat tuaja nuk janë teorike – ato janë tuajat për t’u ushtruar. Nëse 

përballeni me padrejtësi, diskriminim apo heshtje administrative, mos hezitoni të na kontaktoni.  

Avokati i Popullit është në shërbimin tuaj. Qëllimi ynë është të sigurojmë që çdo institucion publik 

të veprojë me drejtësi, respekt dhe përgjegjësi. Besimi juaj na jep forcë, dhe së bashku mund të 

ndërtojmë një shoqëri ku sundimi i ligjit nuk mbetet vetëm në letra, por përjetohet në praktikë. 

 

 

 


